
· Mae dros 1.2 biliwn o bobl yn byw ar lai na $1 y dydd - ac eto ‘dyw’r byd erioed wedi bod mor llewyrchus.’  Mae gan y byd ddigon o arian, adnoddau a thechnoleg i ddileu tlodi am byth. 
·  Gwnaed addewid hanesyddol gan 189 o arweinwyr y byd yng Nghynhadledd Mileniwm y Cenhedloedd Unedig yn 2000 pan gytunon nhw i gwrdd â Nodau Datblygu’r Mileniwm (NDM) er mwyn dileu tlodi erbyn 2015. Mae NDM yn fap ffordd sy’n cynnwys wyth o bwyntiau gyda thargedau mesuradwy a therfynau amser clir ar gyfer gwella bywydau pobl dlotaf y byd.  Cytunodd arweinwyr y byd i gyflawni’r Nodau Datblygu erbyn 2015.  Mae’n gytundeb byd-eang lle mae gwledydd tlawd a chyfoethog yn cydnabod eu bod yn rhannu’r cyfrifoldeb dros ddileu tlodi, a’r hyn sy’n ei achosi yn y lle cyntaf. 
· Mae Nodau Datblygu’r Mileniwm fel a ganlyn: Dileu Newyn; Addysg Fyd-eang; Cyfartaledd Rhywiol; Iechyd Plant; Iechyd Mamau; Brwydro yn erbyn HIV/AIDS; Cynaladwyedd Amgylcheddol a Phartneriaeth Fyd-eang. Yn anffodus wrth i ni agosáu at 2015 gwelwn nad oes gobaith i oresgyn problem tlodi byd-eang mor rhwydd. Dywedodd Crist ei hun, ‘Bydd pobl dlawd o gwmpas bob amser, a gallwch eu helpu nhw unrhyw bryd.’  (Marc 14:7)
Mae tlodi yn ffaith hanesyddol.
· Mae’r Beibl yn dysgu y bydd bywyd ar y ddaear yn anodd i lawer o ganlyniad i anufudd-dod pobl a’r ffaith eu bod wedi troi eu cefnau ar Dduw (Gen.3:16-19).  Mae tlodi a gwaith caled yn ffeithiau ers dechrau amser. Mae canllawiau yn y Beibl o’r HD i’r TN ar sut oedd yr Israeliaid i drin y tlodion yn eu mysg.  Nid oeddent i ymddwyn yn galed tuag atynt na mynnu llog am fenthyciad arian; nid oeddent i ffafrio’r tlawd dros arall mewn achos llys – rhaid oedd trin pawb yn gyfartal; roedd y  tlawd i gael cyfle i fwyta o dir nad oedd yn cael ei drin; nid oedd neb i gam-drin gweddw na phlant amddifad neu byddai Duw yn dial arnynt. 
· Cymerwyd yr enw Jiwbilî 2000 (mudiad sy’n hyrwyddo canslo dyledion y trydydd byd) o’r Beibl. Roedd blwyddyn Jiwbilî bob hanner can mlynedd, cyfnod arbennig o orffwys i’r tir a chyfnod lle nad oeddent i gymryd mantais o’i gilydd. Roedd y tlodion i dderbyn cymorth i fyw ymhlith y bobl (Lef.25:17,35-36).  Mae Duw yn addo bendithion i’w bobl ac i wledydd, ond maent yn amodol.  Rhaid yn gyntaf ufuddhau i orchmynion Duw.  Yn Deuteronomium darllenwn orchymyn gan Dduw i bobl ddileu dyledion bob saith mlynedd. ‘Ni ddylai neb fod yn dlawd yn eich plith.....os byddwch yn ufudd ac os gwnewch gadw’r holl orchmynion..’ (Deut.15:4,5) Yn anffodus nid yw pobl yn dymuno dileu dyledion eraill nac ufuddhau i gyfreithiau Duw. 
Agweddau tuag at dlodion.
· Mae Duw yn cael ei ddisgrifio fel Duw sy’n delio’n gyfiawn gyda’r amddifad a’r weddw, y tlawd a’r anghenus (Deut.10:18;  Salm 35:10). Mae Duw yn bendithio’r sawl sy’n bendithio’r tlawd (Salm 41:1-3).  Mae’r gwrthwyneb hefyd yn wir, sef bod Duw yn barnu’r rhai sy’n gormesu’r tlawd (Diar.17:5; 21:13). Mae gorthrymu’r tlawd yn groes i ewyllys Duw. Mae e eisiau i bobl gynorthwyo’r rhai sydd ddim mor ffodus.
· Mae Duw yn achos gobaith i’r tlawd ac nid yw’n ffafrio cyfoethogion y byd . Mae Iesu yn dweud ei fod Ef wedi dod i’r byd i roi newyddion da i’r tlodion (Luc 4:16-21). Mae cyfoethogion y byd yn gallu dod i gredu yn Iesu Grist ond mae’n anodd iawn iddynt roi heibio eu cariad tuag at arian (Math.19:24).  Mae Iago yn dysgu bod Duw yn dewis y rhai sy’n dlawd yng ngolwg y byd i fod yn gyfoethog yn ei olwg Ef (Iago 2:5). 
· Nid yw diffyg arian yn rhwystr yn y bywyd Cristnogol. Yn wir, er bod gwahaniaethau amlwg yn rhai o’r eglwysi cyntaf rhwng y tlodion a’r cyfoethogion mae tystiolaeth glir eu bod yn rhannu gyda’i gilydd (Act.2:44; 4:32-35). Pan mae rhai o Gristnogion cynharaf yr eglwys yn siarad â’i gilydd un o’r pethau pwysicaf i’w gofnodi oedd yr anogaeth i “gofio’r tlodion” (Gal.2:9-10). 
A fydd diwedd ar dlodi byd-eang?

· Nid yw’r Beibl yn dweud bod tlodi am ddod i ben yn y byd yma. Mae holl broblemau’r ddaear am barhau.  Ond, mae byd arall i ddilyn ac yn y byd hwnnw ni fydd galar, na llefain na phoen (Dat.21:4). 
Testunau trafod
1. Er nad oes posib rhoi terfyn ar dlodi pam dylem ddal ati i roi arian i helpu achosion da?

2. Pa ffactorau sy’n gwaethygu sefyllfa’r tlodion yn y byd?
3.  Mae targedau NDM i’w cymeradwyo. Oes unrhyw obaith eu cyflawni? Ble byddech chi’n dechrau?
Tlodi byd-eang


Y Fframwaith Cristnogol

Noddwyd gan Ebeneser, Caerdydd (Cynllun Agape)

